
mantriṇaḥ saptaputrāṇāṃ vadhaḥ

tatastē rākṣasēndrēṇa
cōditā mantriṇaḥ sutāḥ Á

niryayurbhavanāt tasmāt
sapta saptārcivarcasaḥ Á Á 5.45.1 Á Á

mahadbalaparīvārā
dhanuṣmantō mahābalāḥ Á

kṛtāstrāstravidāṃ śrēṣṭhāḥ
parasparajayaiṣiṇaḥ Á Á 5.45.2 Á Á

hēmajālaparikṣiptai -
rdhvajavadbhiḥ patākibhiḥ Á

tōyadasvananirghōṣai -
rvājiyuktairmahārathaiḥ Á Á 5.45.3 Á Á

taptakāñcanacitrāṇi
cāpānyamitavikramāḥ Á

visphārayantaḥ saṃhṛṣṭā -
staḍidvanta ivāmbudāḥ Á Á 5.45.4 Á Á



sundarakāṇḍam pañcacatvāriṃśaḥ sargaḥ

jananyastāstatastēṣāṃ
viditvā kiṅkarān hatān Á

babhūvuḥ śōkasambhrāntāḥ
sabāndhavasuhṛjjanāḥ Á Á 5.45.5 Á Á

tē parasparasaṅgharṣāt
taptakāñcanabhūṣaṇāḥ Á

abhipēturhanūmantaṃ
tōraṇasthamavasthitam Á Á 5.45.6 Á Á

sṛjantō bāṇavṛṣṭiṃ tē
rathagarjitaniḥsvanāḥ Á

prāvṛṭkāla ivāmbhōdā
vicērurnairṛtāmbudāḥ Á Á 5.45.7 Á Á

avakīrṇastatastābhi -
rhanūmān śaravṛṣṭibhiḥ Á

abhavat saṃvṛtākāraḥ
śailarāḍiva vṛṣṭibhiḥ Á Á 5.45.8 Á Á

sa śarān vañcayāmāsa
tēṣāmāśucaraḥ kapiḥ Á

rathavēgāṃśca vīrāṇāṃ
vicaran vimalē’mbarē Á Á 5.45.9 Á Á

sa taiḥ krīḍan dhanuṣmadbhi -
rvyōmni vīraḥ prakāśatē Á

dhanuṣmadbhiryathā mēghai -
rmārutaḥ prabhurambarē Á Á 5.45.10 Á Á

sa kṛtvā ninadaṃ ghōraṃ
trāsayaṃstāṃ mahācamūm Á

cakāra hanumān vēgaṃ
tēṣu rakṣaḥsu vīryavān Á Á 5.45.11 Á Á

talēnābhihanat kāṃścit
pādaiḥ kāṃścit parantapaḥ Á

muṣṭibhiścāhanat kāṃści -
nnakhaiḥ kāṃścid vyadārayat Á Á 5.45.12 Á Á

pramamāthōrasā kāṃści -
dūrubhyāmaparānapi Á

kēcit tasyaiva nādēna
tatraiva patitā bhuvi Á Á 5.45.13 Á Á

tatastēṣvavapannēṣu
bhūmau nipatitēṣu ca Á

tatsainyamagamat sarvaṃ
diśō daśa bhayārditam Á Á 5.45.14 Á Á

vinēdurvisvaraṃ nāgā
nipēturbhuvi vājinaḥ Á

bhagnanīḍadhvajacchatrai -
rbhūśca kīrṇābhavad rathaiḥ Á Á 5.45.15 Á Á

sravatā rudhirēṇātha
sravantyō darśitāḥ pathi Á

vividhaiśca svanairlaṅkā
nanāda vikṛtaṃ tadā Á Á 5.45.16 Á Á

sa tān pravṛddhān vinihatya rākṣasān
mahābalaścaṇḍaparākramaḥ kapiḥ Á

yuyutsuranyaiḥ punarēva rākṣasai -
stadēva vīrō’bhijagāma tōraṇam Á Á 5.45.17 Á Á

Á Á ityārṣē śrīmadrāmāyaṇē vālmīkīyē ādikāvyē

sundarakāṇḍē pañcacatvāriṃśaḥ sargaḥ Á Á

